
SINLIPELE

Nzema boka Kwa anee abusua ne anwo. Beka ye wo Gana Senzendolee wo adolee
maanzinli ne anu. Nzema anee ne gua ye ekpunli nnu. Beme a le Dwomolo, €lemgbele,
Adwomolo, Egila yee E€valoe (Annan, 1980; Kwaw, 2008). Nuhua ne moo belie bedo nu na
besukoa eza bekele obo ye molebebo sukulu kodwu sukunsa la a le Dwomolo edee ne.
Menli ne nee anee ne kosooti befele be Nzema (Kwesi, 1992). Kuane ne mod nea maa betia
menli nee azua la bu mgbonda ke, wo egvole 2021 ne anu edianle edee ne enee Nzemama
dodo le 342 090. Nwomama eli gyima doonwo emaa yela ali ke anee anee doonwo gyinla
sonlabaka nveyeba ngakyile ne mo azo ka edweke bie mo. Nzema noko fa sonlabaka
nveyeba ne mo nwo edweke ngakyile doonwo moo ‘enyele’ emkpa nu a. Noko akee gyima
moo fale ‘enyele’ nwo la anzo wo Nzema nu. Gyima ehye bodane a le ke ofedevede ke
Nzema si fa ‘enyele’di gyima wo edwekehanle bie mo anu la anu. Yenyianle edweke moo
yevale yelile gyima ehye la yevile sukoavoma mod wo Adwumako Sukunsa ne anu la anu
motwe eke. Kemo yele Nzemama la ati, yedaye noko yevale edweke ne bie yebokale nwo.
Akee yeluale benloanu edwemiza zo ye nee mgbanyima nwio moo ebe anee ne anu la lile
adwelie vale edweke moo yenyianle ye la anwo, na bevoale zo ke odi munli. Nvedenvedenu
ne gyi aneenu ninyene moo findevinde edwekehanle moo befa ‘enyele’ bedi gyima wo nu la
azo titili. Gyima ehye guabele ne maa oda ali ke Nzema enva ‘enyele’ ennea debie angome;
emomu, eza befa bedi gyima wo edwekehanle nu befa bekile abotane, anyelazo, debie boe
eyele, akenrasesebe nee moo bokeboka nwo la.

EDWEMGBOKE TITILI
Nzema, Sonlabaka Nveyeba, Enyele Nwo Edweke, Aneenu Ninyene

1. Mukenye

Wo gyima ehye anu, yebavedevede ke Nzema si fa ‘enyele’di gyima wo edwekehanle
bie mo anu la anu. Nwomama eli gyima doonwo emaa yela ali ke anee anee doonwo gyinla
sonlabaka nveyeba ngakyile ne mo azo ka edweke bie mo. Gyima ehye mo bie ehilehile ke
‘enyele’ di gyima titili wo adwenlenu nvoninlihyele nu. Nwomama moo ¢li ‘enyele’ nwo gyima
wo anee ngakyile bie mo anu la a le Kéczy (2021) wo Hungary anee nu, Qin nee Yongxian
(2021) yee Yu (2004) wo China anee nu, Kraska-Szlenk (2021) wo Polish aneg nu, Mishra
(2021) wo Hindi anee nu, Shehu (2020) wo Hausa anee nu, nee moo bokeboka nwo la. Wo
Abibile maanle nu, nvedenvedenu bie mo moo fale ‘enyele’ nwo la a le Akerele (2021) wo
Yoruba aneg nu, yee Nweya nee Ejinwa (2024) wo Igbho anee nu. Akee saa yenea Ghana
anee anee ne mo anu kpokyee noko a, oda ali ke Agyekum (2015) eli ani moo le ‘enyele’ la

anwo gyima wo Akan (Twi) nu, Bisilki (2019) eli linimbil ‘enyele’ nwo gyima wo Likpakpaaln
anee nu, yee Bodua-Mango (2021) noko eye anishi ‘enyele’ nwo gyima wo Gonja aneg nu.
Gyima ehye mo amuala maa yete o bo ke ‘enyele’ le sonlabaka nveyeba moo anee anee
doonwo fa di gyima wo edwekehanle moo gyi adwenlenu nvoninlihyele zo a. Noko akee ke
Nzema si fa ‘enyele’ di gyima wo adwenlenu nvoninlihyele nu la anwo edweke etedale ali
doonwo wo aneegzuloale gyima moo wo eke la anu. €hye a zile ye adua omaanle yeyele
zehae nvedenvedenu ye a, amaa ke Nzema adwenlenu nvoninlihyele si ye anyeliele la ado
gua.

2. Nvedenvedenu ne adenle

Menli dodo moo ye nee be lile adwelie na ye sa hanle Nzema edweke bie mo mao
nye finde nu la le bulu; sukoavoma motwe yee mgbanyima nwido. Ye nee Nzema
sukoavoma moo wo Adwumako Sukunsa ne anu la anu motwe lile adwelie yemaanle
behelehelele edweke moo nye wo nu la bie mo. Akee yebizebizale be yemaanle behilehilele
be adwenle wo adwenlenu nvoninlihyele ngakyile moo wo nu la anwo nee be ngilenu. Kemo
yele Nzemama la ati, yedaye noko yevale edweke ne bie yebokale nwo. Akee yeluale
benloanu edwemiza zo ye nee mgbanyima nwio moo ebe anee ne anu la lile adwelie vale
edweke moo yenyianle ye la anwo, na bevoale zo ke odi munli. Mgbanyima ne mo evole
keye abulasuu moo kodwu abulasuu nee motwe la. Ke moo nwomama ehile la, maanle biala
le diedi ke ye mgbanyima a ze anee ne nee maamela nee maamule kpale a (Rababah &
Malkawi, 2012; Thompson & Agyekum, 2015). Olua ehye ati a ye nee menli moo anye evi
la noko lile adwelie wo gyima ehye anwo a. Wo edwemiza ne anu, yebole modenle ke
yekenyia ndelebebo foonwo wo edweke moo nye di gyima nu la anwo. Nvedenvedenu ghye
engyi nzuzungyinlazo (tioli) biala azo, emomu kelevoma ne bodane a le ke bekilehile ke
Nzema nye si di gyima wo edwekehanle bie mo anu la anu.

3. Nvedenvedenu ne

Ngyenu ehye abo a yebahilehile moo lale ali wo nvedenvedenu ne eyele nu a. Yebanwu
ye ke Nzema edwekehanle moo nye finde nu la gua ye ekpunli ekpunli, na odi adwenlenu
nvoninlinyele gyima moo le ke; edwekenzoho, sonlayele, edendedenle, nrelebedende, nee
erele. Yebava ehye mo ngoko na yeali be nwo gyima.

3.1Edwekenzoho moaa nye finde nu la

Ke moo ye duma mumua ne twe awie adwenle ko ye ngilenu anzee ndelebebo ne
azo la, edwekenzoho le ndotonwo edwekehanle (Agyekum, 2022a; Annan, 2017). Ole
adwenlenu nvoninlihyele anzee aneenu debie moo kile ke dee bie si zoho dee gyene
anzee fofole bie la. Debie titili moo kile ke edwekehanle bie le edwekenzoho la a le ke’
moo dahuu finde zohane edwekehanle ne anu la. Ko moo odaye ohyia ke yekebo zo wo
eke la a le ereledende, oluake o nee edwekenzoho be mu nwio bekile ndotonwoyele.
Agyekum (2013) kile ereledende anu ke ole adenle moo yedua zo yefa ninyene nwio bie
Mmoo enzoho be nwo la subane yetoto nwo yenea ke be koyele si de la. Ohilele nu ke moo
maa yenwu ke ereledende eledi gyima wo edwekehanle bie anu la a le ke awie anzee
debie bie keye nyelee ke moo X anzee Y ye ye la. Ndonwo a le ke asomasi le twea. €hye
engile ke ahenle ne ghakyi nane twea amgba, emomu yelefa ahenle subane yeado ke
ndwea bo be ebela la anwo yeaha edweke. Ngakyile moo wo edwekenzoho nee
ereledende avinli la a le ke ereledende enva ‘ke’ enli gyima. Maa yenlea edwekenzoho
ndonwo mod vindele gyima ehye anu la:

(1) a. Raale ne te awule ne ke be nye

b. O nye gyigyi o ti anwo kpukpokuu ke bede mbaka nye
d. O nye le ke kpadule nye

Ndonwo (1a-d) maa yenwu ke Nzema le edwekehanle moo nye findevinde nu a. Saa
yenea (1a) a, beva ke raale bie si te ye awule adone la bedo sonla nye anwo. Kemo sonla
nye enle kpole biala la, zohane ala a awie moo keli alee moo ye kpole le ke nye la ako
enreyi a. Edweke ehye maa yenwu ke amgba ahenle awule ne, ote ye ekyii kpale, noko
akee beanga ye zo beandu ye siale ze. Wo (1b) anu noko, beva awie mao o0 nye mra le
mgbumgbonwuu la bedo bede mbaka edee ne anwo. Owdo nuhua ke bede mbaka enle
enyele ke moo sonla le la edeg, noko akee kemo sonla nye gyigyi o nyunlu la zohane ala a
Mmoo Nzema fele ye nye wo bede mbaka nwo la odaye ogyigyi o nyunlu a. €hye noko engile
ke bede mbaka enyele edee ne, ofa onwu debie ke moo sonla fa ye dee ne nwu debie la.
Moo fale be gyimalile nwo la, kemo sonla nye boa ye maa onwu wienyi la, zohane ala a
bede mbaka nye odaye noko dua ewia ne anwosesebe ne azo kpuke na nya fi nu ba a.
Adenle ehye azo a bede mbaka dua nyia ngoane a. Yemoti ke moo bede mbaka nye wu a
onfifi la, zohane ala a saa sonla nye si a onnwu wienyi, na ye ebelabole emkpazi a. Wo (1d)
anu noko, yenwu ke beva awie bie anye bedo kpadule edee ne anwo. Nohale nu, anloma
kpadule anye le mgbole tela nloma doonwo edee ne. Edweke moo wo (1d) la da ye ali ke
ahenle moo beleka 0 nwo edweke la amgba anye ne le mgbole tela menli doonwo edee. Eza
omaa yenwu ke, ke ahenle ne anye mgbole si de la bo zole.

3.2 Sonlayele maa nye finde nu la

Annan (2017) nee Cruse (2011) kile sonlayele anu ke ole adwenlenu nvoninlihyele
anzee edwekehanle bie moo yefa sonla nyelee nee ye subane yemaa abodee bie moo enle
sonla la. Nvedenvedenu ehye kile ke nye finde Nzema edwekehanle bie md anu na odi
sonlayele gyima. Nea ndonwo ne mod wo 9 bo eke la:

(2) a. Azule Siane ne anye ekpoto
b. €lene dua nyevile nye
d. Edanle ne anye te kpale
€. £danle ne anye ¢solo
e. Aka ennwu gyima ne anye

Yenwu wo ndonwo (2a-€) anu ke nye eledi sonlayele gyima. Wo (2a) anu, beha azule
bie anwo edweke ke asee ole 0 nye na o nye ne gkpoto a. Saa azule bie kpoto a, benwu ye
wo azule ne azo anzee 9 nyunlu na te azule ne abo 2. Kemo benwu sonla nye wo 9 nyunlu
la, zohane ala a Nzema fele azule biala anyunlu ne nye a. €hye ati saa evinli bie ko azule
bie anu maa okpoto a, kemo bennwu azule ne abo, emomu 2 nyunlu ne la ati, 9 nyunlu ne
Mmoo benwu ye la anwo edweke a beka a. Ke anree bebaha ke azule bie anyunlu ekpoto la,
beka ke azule ne anye ekpoto emomu. Edweke moo wo (2b) la le ke moo wo (2a) ala la.
€leka moo Nzema nwu ke elene bie lua wa nyevile nu la a le nyevile ne anye, oluake yemo
a le o nyunlu eleka ne a. Saa oba ye zehae a, enee beleye nyevile ke sonla moo debie kola
to 0 nyunlu anzee 2 nye zo la. Wo (2d) noko, beha edanle moo anle ngoane la anwo edweke
ke abodee moo ngoane wo ye nu, na ole enyele moo zole te bokoo la. €ke noko, Nzema bu
edanle biala anyunlu ke o nye. Yemoti saa edanle bie le kenlema a, ke anree bebaha ke
edanle ne anyunlu te anzee le kenlema la, beka ke edanle ne anye te anzee le kenlema.
Zohane ala a saa edanle bie ye tanlitanli a, beka ke edanle ne anye esolo, ke moo oda ali wo
ndonwo (2¢€) anu la. Wo (2e) odaye, beha gyima moo enle ngoane la anwo edweke ke ole
enyele moo Aka yemo onnwu zohane enyele ne a. Debie biala moo befa adwenle anzee
anwosesebe beye la kola ye gyima. Gyima biala noko le adenle foonwo moo bedua zo beye
a ye guabele ne wie munlilile a. Saa awie anva zohane adenle foonwo ne azo anzee annwu

ye a, yee beka ke awie ennwu gyima bie anye a. M2o ehye eza kile la a le ke saa awie fo
zehae adenle foonwo ne a, moo bavi ye gyima ne anu ara biala la enreli munli fee.

3.3€dendedenle moo nye finde nu la

€dendedenle odaye noko ole aneenu debie moo emkpa Nzema adawubole nu a.
Ke moo ode wo anee anee moo ofinde be edwekehanle nu la, bengyinla edwekemgboke
moo wo edendedenle anu la azo bennyia edweke bie ndelebebo ne. Edweke le ke 2 nloa
anu ebuke, moo kile ke awie bie di ezukoa doonwo la, yee o9 gye tu a 9 me moo odaye
okile ke awie bie enga nohale la, biala le edendedenle (Nyame et al., 2023). W2 ndonwo
moo yeha nwole edweke la anu, yenwu ke begyinlanle sonla nveyeba moo le ke enloanle
nee egyele azo a bekpomgbale edendedenle ne mo a. Te nveyeba ehye mo angome,
eza yele edendedenle moo nye anzee ‘enyele’ finde nu a. Maa yezuzu moo doodoa zo
wo eke la anwo:

(3) a. O nye wo 2 gyake kpoke
b. O nye gyi o ti anwo
d. O nye wo 9 sa akunlu

Ndonwo (3a-d) le edendedenle mao nye finde nu la bie. Wo (3a) anu, beha ke awie bie
anye wo 9 gyake kpoke. Kemo yeze la, sonla biala anye wo 9 nyunlu, na te o gyake kpoke o.
Yemoti Nzema kaha ke awie anye wo o gyake kpoke la, enee ogyi ndelebebo titili bie azo.
Saa yesuzu adenle moo la egyake babonle nee egyake kpoke avinli la a, yeanwa fee.
Yemoti saa yenea edendedenle ne deenyi a, yebaha ke awie moo 0 nye dee ne wo o gyake
kpoke la le awie moo etenyinli evole nu, yee onle sukoanwu doonwo a. Wo adenle fofole zo
noko, saa kakula kongo a, o gyake kpoke a o nye nwu a. Moo ehye kile la a le ke awie moo
bekeze ye ke o nye wo o gyake kpoke la le kakula. Ombo ehone a awie kola ka kile 0 gonwo
ke, meke moo meka kale la enee € nye wo ¢ gyake kpoke la. Akee saa yesuzu adenle moo
la egyake babonle ne nee etile ne avinli la a, yenwu ke owale. Yemoti bekaze awie ke o9 nye
dee ne gyi o ti anwo kemo ofinde (3b) anu la, enee okile ke ahenle enyi evole nu, eza ole
sukoanwu doonwo. Awie mao o nye dee ne edende edwu 9 ti moo nuhua a adwenle ne wo
la anwo la le sonla moo ze nrelebe a. Sonla zehae ye ye debie biala pepe, eza oze
maamule. Ndonwo (3d) noko fa nye ka edweke fofole. Meke ehye, yemo 2 nee esale a lua
a. Beha wo ndonwo ne anu ke awie bie anye wo 9 sa akunlu. Yeze gyima moo enyele nee
esale biala di a. Yemoti saa awie nwu debie na kyese ofa 0 sa 9so nu kolaa na 9 nwo ado
ye a, yee bese ke ahenle anye wo o sa akunlu a. Moo eza ehye kile la a le ke ahenle asa
gye 0 nye mod yemo a ofa onwu debie kpale a, na te 9 nye mumua ne 9.

3.4Nrelebedende moao nye finde nu la

Saa tendevole bie kulo ke oka edweke okile awie na onwu ke zohane edweke ne
le aholobabole anzee ole moo okola ofa ngyegyele oba odaye tendevole ne nee tievole
ne avinli a, tendevole ne kola pe nrelebe adenle zo ka edweke ne. Ehye a Nzema fele ye
nrelebedende a, oboaleke tendevole ne enga edweke ne wienyi moo kegua tievole ne
anwo evinli anzee kemaa 9 nyunlu kegua aze a (Allan & Burridge, 2006).
Nvedenvedenu chile ke saa awie tende na yeandu edweke ne siale, na emomu
okedeheda zo amaa ye tievoma anli edweke ne anwo nyane a, maanlema bu ahenle
zohane ke 0 nloa ede na eza oze ye maamela (Agyekum, 2010; 2022b). Nzema fa nye
ka edweke wo meke moo benrehulo ke bekeha ye kpaanye la. Bie mo a doodoa zo eke
la:

(4) a. O nye kyi raale kokole

b. Onzie o nye ¢leka ko
d. O nye enga aze
€. D nye le ewile nna

Ndonwo (4a) kile ke nrenyia bie anye die raale biala moo le kokole la anwo. Ke anree
Nzema baha ye kpaanye ke nrenyia bie le ahulomraale moo yemo mraale ngokole ala a
okulo la, beka ke 9 nye kyi raale kokole, oluake ye kpaanye ehanle ne bamaa o nyunlu
nyiane agua aze. Angobenzidweke bie wo edweke ehye anu. Yemo a le ke, dee moo bese
ahenle ne kyi la akee oye debie moo amuanree yemo a okulo ye kpale a. Beha ye ze amaa
yeaye ke asee ahenle le belamunli anzee awie moo ongulo mraale a. Wo (4b) nee (4d) anu,
yenwu ke beka edweke ko ne ala. Nzema kaha ke awie bie enzie o nye eleka ko anzee o
nye enga aze la, enee okile ke ahenle saa ole nrenyia o, saa ole raale o, ondenla ye
kulovole angome kye anwo. Emomu, benga ke ahenle le ahulomraale anzee ahulomrenyia,
oluake yemo bamaa ahenle abo anyiemgba. Saa awie enye ye debie pepe ke moo ofeta ke
oye la a, bekola beka ke ahenle anye enga aze. Saa yesuzu ke awie le ayene, noko yengulo
ke yeka ye kpaanye moo bahola amaa ahenle ava gya anzee yeaze nyiane a, yee yeka
edweke moo wo (4¢€) la a. Awie biala le enyele nwio, oti saa Nzema ka ke awie le enyele nwio
boka nwio moo ole la anwo a, enee okile ke ahenle fa enyele nwio ne moo eha la di gyima
fofole moo yemo a le ayene ebela.

3.5Mrele bie ma moao nye finde nu la

Quarm nee Kwesi (1998) maa oda ali ke Nzema le mrele ngakyile moo befa bedi
gyima wo edwekehanle nu wo meke moo ofeta la. Mrele ehye mo bie fale Nyamenle anwo,
yee bie noko fale mraale nee mrenyia nwo (Nyame & Tomekyin, 2018). Bie mo fale abodee
moo le ke ngekeba, nane nane nee mbaka mbaka, azule nee nyevile, awoka nee awole
nwo. Mrele ne bie bobo fale ewule (anwondole) nwo, yee bie noko fale alee nee aleelile nwo
(Yakub, 2023). Nzema fa mrele ehye mo amuala tu fole doonwo. Zehae nvedenvedenu ye
ehile ke edwekpoke nye finde Nzema mrele bie mo anu. Ndonwo a le ehye mo:

(5) a. Benva be nye nwio bennea toba ko anu
b. Baka moo kewo be nye la betu 9 bo ndende
d. Saa enyele bo a oko etile nu

Nohale nu, kemo erele ne se wo (5a) anu la, saa awie se ke ofa 9 nye nwio yeanlea
toba ko anu a, o nye baye ye nyane. Deemoti ole zo la a le ke toba ko le tokule ko kye
yemoti enyele ko kye a kola nea nu a, te nwio 9. Moo ehye kile la a le ke, saa awie fa
ninyene nwio anzee mod bo zo la bobo zo ke oye 0 muala wo meke ko ne ala anu a,
ombanye biala kpale, yee obave bobo. Fole moo erele ehye tu la a le ke ole kpale ke awie
kedo o rele aze keye ye gyima nlidizo nlidizo moo ompele 2 nwo a. Wo (5b) anu, beva nye
begyinla eke bemaa debie biala moo sonle bole moo kola sekye la, yee beva baka noko
begyinla eke bemaa kpovole anzee debie biala moo kola sekye debie la. Kemo enyele sonle
bole maa sonlabaka ne na awie enremaa debie biala enrewo zo la, zohane ala a awie
enremaa adenle enremaa awie anzee debie bie enrezekye ye agyapadee bie moo hyia ye la
a. Foledule moo wo nu la a le ke, saa awie anzee debie kola sekye awie debie moo sonle
bole maa ye la a, onle ke otenledenla nwole na asi dee ne adenle ndende. Nzema suzu ke
saa awie anye bo a ongua aze, emomu osia oko etile ne moo enyele ne duodua nwo la
anu. Saa awie debie fi 0 sa noko akee o nwo sonla a yeholi ye eke a, bekola bebu erele
ehye bekyekye ahenle moo ye dee ne evi 0 sa la arele.

4. Adwulaleg

Gyima ehye evedevede Nzema edwehanle bie mo moo sonlabaka nveyeba nye finde
nu la anu. Nvedenvedenu ne guabele ne emaa yela ali ke Nzema fa edwekekpoke nye di
gyima kpale wo be edwekehanle nu. Noko akee asolo ndelebebo moo nye fa ba edweke ne
mo biala anu la. Yenwu ke Nzema kola fa nye ka edweke maa odi edwekenzoho anzee
ereledende, sonlayele, edendedenle, nrelebedende, nee erele gyima. Yenwu ke saa Nzema
fa nye ka edweke maa odi edwekenzoho anzee nrelebedende gyima a, beye ye zo befa
bekeda edweke bie moo enye fe la anye. Ye bodane a le ke oka nyane moo anree awie kel
anzee anyiemgba moo anree awie kebo wo edweke ne anwo la aze. Yenwu noko ke saa
Nzema fa nye ka edweke maa odi sonlayele gyima a, omaa bekola beye ninyene moo
ngoane enle nu la ke asee bele menli la, na bedua zo befa bekilehile. Akee noko saa
Nzema fa nye kpomgba edweke maa odi edendedenle gyima a, beye ye zo amaa awie moo
enle sukoanwu kpaziwoke biala la ande edweke ne abo sikale. Yee saa nye finde Nzema
mrele nu a, odaye bedua zo betu fole ngakyile maa menli bo ebela kpale.

